
Zu euskararen alde zaude? 

Pako Aristi - Idazlea 

Grazia egin zidan Muskizko ikastolako umearen galderak. Manifestuak sinatu behar diren garaietan bizi gara, izan ere. 22 urte daramatzat liburuak euskaraz idazten, milaka artikulu idatzi ditut honezkero, saiatu naiz euskara nik ahal nuen hobekien lantzen, birsortzen, euskaraz adierazten neure (eta munduaren) konplexutasun oro, baina ez da aski nonbait; euskararen alde zaudela sinatu behar duzu euskararen egunean ez dakit nongo mahaitan, euskararen aldeko festa erraldoietara joan, zeure herriko euskara taldearen argazkian agertu... Arriskutsua da benetan euskararentzat gaur bizi dugun garai hau, lan pertsonalari ekimen sozialek lekua hartu diotena. 

Idaz-mahai gainean dauzkat une honetan haur haiek idatzi zituzten kritikak nire liburuari buruz. Marrazkiz apaindutako orri txukunak dira, haurrek askatasun osoz eta bihotzez niretzat idatzi zituztenak. Idazleak ikastetxeetan programaren baitan joaten garen idazleok sarritan horrelako opari gozagarriekin itzultzen gara etxera. Haurrak nolakoak diren (eta nolakoak datozen) erakusten dute orriok, idazlea haientzat zer den... 

Hain zuzen ere, idazlea mitifikatu eta aldareratzen duten aipuak asko dira, honako hauen estiloan: «Pako Aristi idazle aparta da, munduko idazlerik hoberena»; «Ipuinak egiten maisu zara, zuk euskera ondo erabiltzen duzunez nik zu bezalakoa izan nahi dut»; «Niri gustatzen zaidan idazle hoberena zara, horregatik zure ipuin asko ditut etxean, zutaz aparte Bernardo Atxaga da hoberena»; «Oso politak izan dira bi liburuak, zu bai zarela artista idazten, gustatuko litzaidake zuk bezala idaztea»; «Niri ere zu bezala idazlea izatea gustatuko litzaidake»... 

Badira Martinelloren bi liburuen hirugarren jarraipen bat ere eskatzen dutenak: «Nik ez dakit zenbat aldiz esan beste liburu bat egiteko»; «Nik uste dut beste liburu bat egin ahal zenukeela, eta izenburua Martinello eta bere neska laguna izan ahal dela». Hunkigarriena hau izan da, hala ere: «Bukatu dut liburuak irakurtzen! Pozik nago. Baina beste alde batetik ez, ba, ez ditut inoiz gehiago Martinelloren bihurrikeriak eta graziak entzungo. Ideia on bat eduki dut: Seme-alabak edukitzen ditudanean, nire adina edukitzean Martinelloren bi liburuak irakurriko dizkiet». Hau dio 10 urteko neskato batek. 

Izenburuarekin kezkatzen dira: «Izenburu erakargarriagoak izan ahal zuten», dio batek; edo Martinelloren egoera afektiboarekin ere bai: «Animatu zaitez, Pako, eta sevillarrekin segi aurrera, eta baita Teresarekin ere, bestela Marttinelloren bihotza apurtu egingo da». 

Martinelloren abenturetan dagoen emakume falta ere salatu dute: «Zergatik ez dituzu neska asko sartu?»; «Gustatzen ez zaidana da mutilez beteta dagoela ipuina eta neskek ere parte hartu ahal dutela liburuetan». Zentsura gogorxeagoak ere egin dizkidate: «Txarto iruditu zait Martinellok proposatu zuena, hau da, neskei armiarmak kolkoan jartzea». 

Aitzakiak bilatzen hasita ez dira isilik geratzen: «Ez da irakurri dudan libururik onena, ezta txarrena ere»; «Ez zait hainbeste gustatu, gauza batzuk ez dira nire gustukoak, egia esan gauza asko zikinkeriak iruditu zaizkit»; «Asto bati jotzea eta lasterketa bat egitea berarekin ez dago oso ondo»; «Pixa botila barruan sartu eta garagardo bezala emakume baten atean uztea pixka bat zikina iruditu zait»; «Ez da oso ona mozkortzea, tontakeriak egiten dituzu eta». Beste batzuentzat aldiz, kontrakoa: «Oso barregarria izan da coca-colan pixa egitea»; «Mozkortiarena oso barregarria da eta gehien gustatu zaidana izan da»; «Ia-ia barrez galtzetan txixatu egiten naiz zure liburuak irakurtzerakoan»... Eta hona esaldi batean literaturari eskatzen diotena: «Liburu bat irakurtzeko niri barregura eman behar dit, bestela ez dut gustura irakurtzen». 

Bukaeran iritsi zen galderarik onena, haur batek serio-serio jaurti zuena: «Euskara galduko balitz, zer sentituko zenuke?». Gu hildakoan haien ardura izango zela hori ez gertatzea esan nion. Etxeratuta albistea irakurri nuen egunkarian: «Milaka euskaltzale Ibilaldian». 

Gogoeta sakonetan murgildu nintzen bazkalondoan. Hurrengo artikuluan kontatuko dizkizuedan gogoetak. Plazer baduzue.  

Arriskutsua da benetan euskararentzat gaur bizi dugun garai hau, lan pertsonalari ekimen sozialek lekua hartu diotena. 

 

